
KJALA E MBYLLJES 

Dr. JUSUF BAJRAKTARI, 

Drejtor i Institutit të Historisë në Prishtinë 

Zonja dhe zotërinj të nderuar, 
Të dashur kolegë, 

Më lejoni që në emër të organi- 

zatorëve të këtij Simpoziumi (Institutit 

të Historisë-Tiranë, Institutit të 

Historisë-Prishtinë dhe Universitetit 

”Luigj Gurakuqi”-Shkodër), të cilët 

këtë veprimtari shkencore po e 

realizojnë nën përkujdesjen e Aka- 

demisë së Shkencave të Shqipërisë 

dhe të Akademisë së Shkencave dhe 

Arteve të Kosovës, të paraqes konklu- 

zionet përfundimtare. 

Shënimi 1 85-vjetorit të themelimit të Komitetit “Mbrojtja 

Kombëtare e Kosovës” ishte një rast i mirë që edhe njëherë t'i 

bashkojë për një qëllim fisnik Shkodrën e Kosovën, të cilat 

kurdoherë gjatë historisë kanë ushqyer respekt të ndërsjellë për 

njëra-tjetrën. Andaj, mbajtja e Simpoziumit në Shkodër duhet të 

kuptohet edhe si shprehje nderimi ndaj këtij qyteti me tradita të 

larta patriotike. 
Pas fjalës së hapjes të zëvendësdrejtorit të Institutit të Historisë 

të Tiranës, Prof. dr.Xhelal Gjeçovit, përshendetjes shumë të 

ngrohtë të rektorit të Universitetit të Shkodrës, Prof. dr. Mahir 

Hotit, paraqitjes së kumtesave të studiuesve të parapara sipas 
programit, si dhe diskutimeve lidhur me temën bosht, mund të 

thuhet lirshëm se Simpoziumi ishte i suksesshëm si në aspektin e 

përkujtimit të kësaj ngjarjeje madhore të historisë sonë, ashtu edhe 
në aspektin e thellimit të njohurive shkencore. 

Siç u vu në dukje nga referuesit, themelimi i Komitetit “MKK” 

ishte një përgjigje e një grupi patriotësh ndaj sfidave të momentit 

historik pas Luftës së Parë Botërore. Krijimi i kësaj organizate 

politike synonte rivendosjen e shtetit shqiptar dhe bashkimin e 

Kosovës me Shqipërinë. Kjo moto do të jetë bazë e programit 

politik të Komitetit. Pavarësisht se Komiteti mbante emrin e 

Kosovës, ai synonte t'u dilte zot fateve të tërësisë tokësore të 

atdheut. Kjo pasqyrohej edhe në përbërjen e Komitetit me anëtarë 

nga viset e ndryshme të vendit, si Hoxha Kadri Prishtina, Hasan 

Prishtina, Bajram Curri, Sali Nivica, Bedri Pejani, Avni Rustemi, 

Elez Isufi, Sotir Peci, Kel Marubi e shumë të tjerë. Prandaj rreth 

tij u tubuan përfaqësuesit më përparimtarë e emrat më të njohur 

të inteligjencies e të politikës shqiptare të kohës. 

Në kumtesat e lexuara në Simpozium u shpjegua se Komitetif’ 
“MKK” u vendos në Shkodër për shkak të rrethanave me të cilat 
përballej vendi, rëndësisë që kishte ajo në historinë e lëvizjes 
kombëtare, si dhe për faktin se ky qytet kishte status të veçantë 

nën përkujdesjen ndërkombëtare. 

Mjaft kumtesa ofruan të dhëna të reja e me interes për 
rrethanat shoqërore e politike në periudhën midis dy luftërave si: 
kontributi i Komitetit “MKK” për rimëkëmbjen e Shqipërisë dhe 
për bashkimin kombëtar, përpjekjet e këtij Komiteti për realizimin 
e të drejtave kombëtare e demokratike: formimi i Komitetit të 
Kosovës dhe orientimi politik të tij, veprimtaria e tij në drejtim të 
ndërkombëtarizimit të çështjes shqiptare etj. 

Një kontribut të veçantë në këtë Simpozium dhanë edhe 
studiuesit që trajtuan aspekte të ndryshme të rolit të Komitetit 
“MKK” në lëvizjen çlirimtare, në organizimin e qëndresës kundër 
ripushtimit serb, në marrédhéniet e Komitetit me organizatat e 

tjera jashtë vendit, në rolin që pati Hoxha Kadri Prishtina si kryetar 

i Komitetit të Kosovës dhe veprimtarë të shquar të Komitetit 

“MKK”, si dhe në përpjekjet e rigjallërimit të Komitetit “MKK” 

në prag të Luftës së Dytë Botërore. 

Megjithatë kjo temë shumë interesante nuk është shterruar as 

me këtë Simpozium dhe si e tillë mbetet që të hulumtohet më tej, 

si edhe të trajtohen çështje të veçanta të cilat do t'i japin një 

dimension më të gjerë tablosë së njohurive shkencore për 

veprimtarinë e Komitetit “MKK”. 

Nga referues të sotëm u vu në dukje roli i gazetës “Populli” 

për denoncimin e krimeve dhe të gjenocidit serb në Kosovë e në 

h viset e tjera shqiptare, të dhëna këto që iu paraqitën Komisionit të 

Lidhjes së Kombeve dhe opinionit ndërkombëtar. 

Do të dëshironim që këto kontribute të studiuesve tanë të 

shpalosura para auditorit të respektuar shkodran të botohen në 

një vëllim të veçantë. Në këtë mënyrë do të thellohej hullia e 

\ mendimit kritik shkencor dhe ne si institucione do të kryenim një 

pjesë të detyrimeve tona ndaj veprës madhore të veprimtarëve të 

Komitetit “MKK”. 

Auditor i nderuar, 

Më lejoni që Institutit të Historisë në Tiranë dhe Universitetit 

”Luigj Gurakuqi” në Shkodër, si mikpritës t'u shpreh mirënjohje 

të thellë për kontributin e dhënë dhe për krijimin e kushteve për 

organizimin me sukses të këtij Simpoziumi. Po ashtu, një 

- falënderim i sinqertë u dedikohet përfaqësuesve të masmediave 

për njoftimin e opinionit të gjerë me rezultatet e këtij Simpoziumi. 

Ju faleminderit dhe mirupafshim në aktivitete të tjera. 




